
GOUVÈNÈ CUOMO ALÈTE NOUYÒKÈ SOU JWÈT KI KA DANJERE PANDAN SEZON FÈT YO 

 

Gouvènè Andrew M. Cuomo jodi a te pale piblik la sou jwèt popilè y ap vann pou sezon fèt yo ki ka 

reprezante yon menas pou timoun. Tès Divizyon Pwoteksyon Kliyan Eta New York la te mande fè yo, 

jwenn “Disney Frozen Musical Watch” ak “Princess Expressions Accessory Kit” gen ladan yo plon ki 

depase nòm federal nan pwodi pou timoun. Divizyon Pwoteksyon Kliyan jwenn tou plizyè machin nan 

jwèt “Tough Treadz Auto Carrier” a gen rebò pwenti ki ka blese timoun. Moun ki gen pwodi sa yo dwe 

mete yo sou kote, nan yon kote ki pa reprezante danje pou timoun, annatandan sa fabrikan pral di ki 

pou fèt. 

 

“Antanke paran, sekirite timoun mwen yo se yon priyorite. Ak sezon shopping fèt yo ki rive sou nou, 

paran ak kliyan dwe konnen alavans sou pqosi danjere ki genyen nan sèten jwèt pou yo ka evite achte yo 

ak mete timoun yo nan sitiyasyon danjere,” te deklare Gouvènè Cuomo. “Mwen mande prese prese pou 

fabrikan, distribitè ak detayan touletwa pwodi di ka reprezante danje sa yo pou yo sispann vann yo 

touswit epi pou yo asire yo alète sila yo ki deja achte yo sou danje yo gen ladan yo.” 

 

Divizyon Pwoteksyon Kliyan remèt Komisyon Sekirite Pwodi Kliyan rezilta laboratwa ki montre danje 

jwèt annapre yo epi te mande pou yo retire tout pwodi sa yo nan peyi a. Divizyon Pwoteksyon Kliyan ap 

travay ak fabrikan, distribitè ak detayan pou garanti y ap retire jwèt sa yo sou mache a. 

 

Disney Frozen Musical Watch – gade foto pwodi a isit la 

Nòm federal pou plon nan jwèt timoun yo se 100 pati pou chak milyon (ppm). Dapre tès DCP te bay fè 

yo, “Disney Frozen Musical Watch” y ap vann nan Target yo epi Accutime Watch Corp. ap distribiye yo, 

gen ladan yo 160 ppm plon nan bouk mont lan ak 130 ppm nan twou ki itilize pou tache li a. Bouk la ak 

twou a te teste apa epi yo te jwenn gwo kantite plon nan yo chak.  

 

Princess Expressions Accessory Kit – gade foto pwodi aisit la 

Tès DCP te mande yo te jwenn kolye ki nan “Princess Expressions Accessory Kit,” y ap vann nan 

Christmas Tree Shops la eki fèt nan Almar Sales Co, te gen ladan l 140 ppm plon, sa ki depase tou limit 

federal la. 

 

Plon ka yon pwodi danjere pou timoun ak granmoun si li rantre nan kò yo. Depandan nivo ak kantite tan 

yo espoze ak li, plon ka nwizib pou kwasans timoun, konpòtman yo ak kapasite yo pou aprann. Se vre 

espozisyon nan plon ka toksik pou tout moun, men timoun piti gen pi gwo ris pou yo devlope pwoblèm 

sante akòz anpwazonman ak plon; timoun ki gen pi piti pase 6 lane gen plis chans pou anpwazonnen ak 

plon pase nan lòt gwoup laj. W ap jwenn plis enfòmasyon sou anpwazonman ak plon ak prevansyon sou 

sit entènèt Depatman Sante Eta New York la isit la. 

 

Tough Treadz Auto Carrier – gade foto pwodi a isit la 

“Tough Treadz Auto Carrier” ki fèt pou timoun 3 lane ak plis, ap vann nan Family Dollar nan Albany epi 

se Midwood Brands LLC and Polyfect Toys Co. Ltd. ki distribiye l. Chak jwèt gen ladan l yon pakèt machin 

metal ki koule sou presyon ak rebò pwenti. Rebò pwenti yo se yon vyolasyon nòm sekirite jwèt ki te vote 

nan Lwa federal 2008 sou Sekirite ak Amelyorasyon Pwodi Kliyan. 

 

Divizyon Pwoteksyon Kliyan kontakte fabrikan ak distribitè pwodi sa yo pou alète yo sou sa l jwenn epi 

mande yo prese prese pou yo kanpe distribisyon ak vant pwodi sa yo, retire yo sou mache a yo menm, 

epi founi mwayen pou dedomaje kliyan ki te deja achte yo. Anplis, Divizyon Pwoteksyon Kliyan te fè 

detayan ki konsènen yo konnen sa l te jwenn epi te mande pou yo retire pwodi yo sou etajè yo epi 

sispann vann yo.  

 

Divizyon Pwoteksyon Kliyan remèt bay Komisyon Sekirite Pwodi Kliyan Ameriken an rezilta laboratwa li 

yo, epi mande pou yo retire pwodi sa yo sou mache a nan tout peyi a. Komisyon Sekirite Pwodi Kliyan ap 

fè analiz pa l pou kounye a.  

 

Lwa federal mande pou fabrikan ak enpòtatè teste tout jwèt ki fèt oswa ki te prevwa pou itilizasyon 

timoun 12 lane ak sa k pi jèn pou wè si yo respekte nòm sekirite federal pwodi pou timoun. Lwa sou 

Efikasite Retrè ak Sekirite Pwodi Timoun ki nan Lwa sou Biznis Jeneral Eta New York la egzije pou yon 

komèsan kontakte nan lespas 24èdtan nenpòt moun oswa òganizasyon ki achte yon pwodi yo ka mande 

retrè l oswa bay avètisman pou li. Komèsan an dwe mande pou yo sispann vann oubyen distribiye bay 

kliyan pwodi y ap retire sou mache a epi pou yo di fabrikan an kijan pou l detwi pwodi a kòmsadwa. 

Anplis, detayan yo oblije retire tout pwodi pou timoun yo mande retrè yo sou etajè yo nan lespas 24 

èdtan apre yo resevwa demann pou retire pwodi a oubyen yon avètisman.  

 

Pou w jwenn plis enfòmasyon ak konsèy itil pou pa mete moun, fanmi ak timoun nan sitiyasyon danje 

pandan sezon fèt sa, ale sou sit entènèt Divizyon Pwoteksyon Kliyan isit la oubyen swiv ajans la sou 

Twitter nan @NYSConsumer ak sou Facebook nan www.facebook.com/nysconsumer. 

